Helga Margrét í Dagskrána í byrjun sept 2005:
ÆVINTÝRI Á FÖR um Netheima
Með því að þekkja hætturnar má varast þær.

SAFT – Samfélag, fjölskylda og tækni,  er vakningarverkefni um örugga og jákvæða notkun barna og unglinga á Netinu og tengdum miðlum.  

SAFT er unnið innan ramma aðgerðaáætlunar Evrópusambandsins um öruggari netnotkun og með styrk frá ESB. Menntamálaráðuneytið er samningsaðili við ESB en hefur falið Heimili og skóla – landssamtökum foreldra að sjá alfarið um skipulagningu og framkvæmd verkefnisins.

Netið og allir þeir miðlar sem því tengjast er æ stærri þáttur í lífi fólks, ekki síst barna og unglinga.  Þar er hafsjór af góðum upplýsingum og sumir líkja Netinu við stórborg með sínum bókasöfnum, skemmtistöðum, ævintýrum og hættum.  En með því að þekkja hætturnar má varast þær.
Það er með Netið eins og margar aðrar nýjungar að yngra fólkið er oft fljótara að tileinka sér hlutina en þeir eldri og margir foreldrar tala um vanmátt sinn þegar kemur að því að fylgjast með því sem börnin eru að gera á Netinu.  Nú er að vaxa upp ný kynslóð sem er netvædd nánast frá fæðingu.  Foreldrar geta því ekki leyft sér að sitja hjá og láta þessa nýju tækni fram hjá sér fara.  Hvort sem þau nota Netið sjálf, mikið eða lítið er nauðsynlegt að þau kynni sér þau svið Netsins sem börnin eru að nota mest. Foreldrar eru hvattir til að fræðast um netið af börnum sínum og fá þau til að sýna hvar þau rata, hvert þau fara og hvaða ævintýrum þau hafa lent í.   Því til þess að foreldrar geti talað við börnin sín og leiðbeint þeim um öryggi og góða hegðun, þurfa þeir að þekkja það umhverfi sem börnin lifa og hrærast í dags daglega.
Þriðjudaginn 30. ágúst sl. voru afhent verðlaun í sögusamkeppni SAFT , þar sem grunnskólanemendur skiluðu inn sögum sem fjölluðu um ferðalag á Netinu.  Við það tækifæri sagði formaður dómnefndar, Þorvaldur Þorseinsson myndlistarmaður og rithöfundur  að keppnin væri tækifæri til  að tengja saman sköpun og það ólíkindatól sem Netið er.  Alls bárust 54 sögur í keppnina og sagði Þorvaldur sögurnar sem bárust skemmtilegar, hugmyndaríkar og einlægar.  Börnin væru fulltrúar óhefts ímyndunarafls og  fulltrúar þeirra sem ekki væru heftir af stöðluðum verklýsingum og endurteknum samræmdum prófum.

Forseti Íslands, Ólafur Ragnar Grímsson afhenti verðlaunin í sögusamkeppninni.  Hann  líkti Netinu við ævintýrasprota sem þó fæli í sér margar hættur. Internetið væri frábært tækifæri til samskipta og opnaði marga möguleika en jafnframt bjóði ferðalög í Netheimum upp á hættur og refilsstigu sem vert sé að þekkja og varast. Við þurfum að geta greint á milli vegfarenda sem eru fræðandi og þeira sem fela í sér stórhættu.  Forsetinn taldi jafnframt mikilvægt að heimili og skólar hefðu samvinnu um að fræða börn og fullorðna svo fólk átti sig á þeim gildrum sem leynast  á vegferðinni um Netheima.
Í sumar var opnuð ný vefsíða verkefnisins  www.saft.is. Markmið með síðunni  er að þar verði til upplýsingagátt um örugga, ábyrga og ekki síst jákvæða notkun á Netinu og tengdum miðlum.

Anna Margrét Sigurðardóttir og Grímur Atlason eru verkefnisstjórar SAFT og eru þau staðsett á Suðurlandsbraut 24 í Reykjavík, á skrifstofu Heimilis og skóla-landssamtaka foreldra.
